
PROĠETT DWAR L-INTRAPRIŻA SOĊJALI
RAKKOMANDAZZJONIJIET
Wara l-avveniment fi Strasburgu, il-KESE nieda l-Proġett dwar l-Intrapriża Soċjali biex jidentifika linji ta' politika u miżuri speċifiċi li jistgħu jittieħdu.

Matul il-proġett kollu, il-KESE laqqa' flimkien kontributi siewja minn persuni li qed jaħdmu f'dan il-qasam fl-Ewropa, u ltaqa' ma' partijiet interessati fil-livell lokali, reġjonali, nazzjonali u Ewropew fis-setturi kollha. Hemm firxa wiesa' u dettaljata ta' għarfien u esperjenzi li jeħtieġ li jingħataw widen u tittieħed azzjoni dwarhom. Huwa ċar li l-firxa ta' sostenituri tal-komunità tal-intrapriża soċjali qed tiżdied, u jidher li hemm viżjoni komuni dwar liema għandhom ikunu l-prijoritajiet prinċipali tal-istituzzjonijiet tal-UE għas-snin li ġejjin jekk nixtiequ nilliberaw il-potenzjal sħiħ tal-intrapriżi soċjali fis-soċjetajiet Ewropej. Dan il-kontribut tal-partijiet interessati jirrappreżenta s-sisien ta' dan ir-rapport, u saret ġabra fil-qosor tiegħu fil-forma ta' rakkomandazzjonijiet u osservazzjonijiet.
A) RAKKOMANDAZZJONIJIET PRINĊIPALI TA’ POLITIKA

	· L-iżvilupp u t-tnedija tat-tieni fażi tal-Inizjattiva ta' Negozju Soċjali (SBI)
· Il-ħolqien ta' pjan ta' azzjoni għall-ekonomija soċjali fl-Ewropa, bl-adozzjoni tal-Istatuti għall-Fondazzjonijiet, l-Assoċjazzjonijiet u l-Intrapriżi Mutwi
· It-tkomplija tal-Intergrupp tal-Ekonomija Soċjali
· It-tnedija ta' programmi għat-tisħiħ tal-kapaċità bil-għan li jappoġġjaw u jiffaċilitaw l-innovazzjoni soċjali
· L-abbozzar ta' nota ta' gwida għall-Istati Membri dwar l-implimentazzjoni tar-regoli l-ġodda dwar l-akkwist u d-dispożizzjonijiet f'dan il-qasam
· L-integrazzjoni tal-intraprenditorija soċjali u l-intraprizi tal-ekonomija soċjali fis-Small Business Act
· Il-ġbir u l-iskambju tal-iżjed soluzzjonijiet finanzjarji u ekosistema finanzjarja adatti għall-intrapriżi soċjali
· Rikonoxximent u appoġġ għall-kontribut tal-intrapriżi tal-ekonomija soċjali għall-impjieg u bħala parti interessata fid-djalogu soċjali 
· Il-promozzjoni tal-intraprenditorija soċjali fl-edukazzjoni fil-livelli kollha 
· Il-prijoritizzazzjoni ta' żieda fir-riċerka u l-inklużjoni iżjed sħiħa tal-intrapriżi soċjali fil-ġbir tal-istatistika nazzjonali sabiex ikun hemm iżjed komprensjoni, rikonoxximent u viżibbiltà.


B) RIŻULTATI, OSSERVAZZJONIJIET U RAKKOMANDAZZJONIJIET

B1) Osservazzjonijiet ewlenin

· Hemm interess ġenwin fl-intrapriża soċjali u l-viżibbiltà tagħha żdiedet;
· Madankollu, ftit li xejn hemm għarfien dwarha u hemm nuqqas ta' rikonoxximent u komprensjoni tal-mudelli, il-professjonaliżmu u l-ħolqien ta' valur tagħha;
· Jeħtieġ li d-deskrizzjoni tal-intrapriża soċjali tiġi ċċarata iżjed. Il-KESE jirrakkomanda li tintuża d-deskrizzjoni tiegħu
, abbażi tal-ħidma preċedenti tiegħu
, sabiex il-kunċett u l-mudelli jkunu iżjed ċari:
	"Il-KESE jifhem li hemm bżonn definizzjoni ċara biex l-isforzi jkunu ffukati, iżda jipproponi li minflok definizzjoni tingħata deskrizzjoni bbażata fuq karatteristiċi komuni, bħal:
· objettivi primarjament soċjali u mhux objettivi ta’ profitti, b’benefiċċji soċjali li jservu l-pubbliku ġenerali jew il-membri tagħhom;

· organizzazzjonijiet li huma primarjament mingħajr skop ta’ qligħ li ż-żieda tagħhom prinċiplament tiġi investita mill-ġdid u mhux imqassma lill-azzjonisti privati jew lis-sidien;

· organizzazzjonijiet b’varjetà ta’ forom u mudelli legali: pereżempju: kooperattivi, impriżi mutwi, assoċjazzjonijiet volontarji, fondazzjonijiet, kumpaniji bi skop ta’ qligħ u dawk mingħajr; li sikwit jgħaqqdu forom legali differenti u xi kultant ibiddlu l-forma tagħhom skont il-bżonnijiet tagħhom;

· operaturi ekonomiċi li jipproduċu prodotti u servizzi (sikwit ta’ interess ġenerali), sikwit b’element qawwi ta’ innovazzjoni soċjali;

· organizzazzjonijiet li joperaw bħala entitajiet indipendenti, b’element qawwi ta’ parteċipazzjoni u kodeċiżjoni (persunal, utenti, membri), governanza u demokrazija (rappreżentattiva jew miftuħa);

· dawk li sikwit ikunu ġejjin minn organizzazzjoni tas-soċjetà ċivili jew ikunu assoċjati magħhom."


· Hemm interess li tissokta d-diskussjoni dwar f'liema qafas għandu jiddaħħal il-kunċett tal-intrapriża soċjali, bħala parti minn pjan usa' u olistiku li jappoġġja u jippromovi l-ekonomija soċjali, il-prinċipji u l-valuri tagħha, u li jiddistingwih b'mod ċar mir-responsabbiltà soċjali korporattiva (CSR);
· Iċ-ċittadini, is-soċjetà ċivili u l-intrapriżi soċjali għandhom ikunu fil-qalba ta' strateġiji Ewropej intizi biex jippromovu l-koeżjoni soċjali, l-inklużjoni soċjali u l-benesseri;
· Huma ftit l-Istati Membri li implimentaw programmi ta' appoġġ fil-livell nazzjonali, iżda qed isiru iżjed attivitajiet fil-livell lokali f'ċerti Stati Membri;
· Mingħajr rieda politika u sens ta' sjieda ċari min-naħa tal-awtoritajiet pubbliċi fil-livelli kollha (UE, nazzjonali, reġjonali, lokali) mhux ser jiġi lliberat għalkollox il-potenzjal sħiħ ta' dan it-tip ta' intrapriża;
· Fil-livell tal-Istati Membri fl-Ewropa diġà hemm partijiet tal-ekosistema għat-tkabbir tal-intrapriża soċjali, iżda jeħtieġ li ma jibqgħux frammentati, imma jinġemgħu f'daqqa u jitpoġġew fi ħdan qafas koerenti li jħaddan oqsma differenti ta' politika;
· L-iskambju ta' prattiki tajbin huwa kruċjali biex tiġi ispirata u tinbena komunità ta' intrapriża soċjali fl-Ewropa, iżda jeħtieġ li tinkludi wkoll element ta' trasferibbiltà bejn il-pajjiżi;
· Jeħtieġ li jiġu żviluppati wkoll programmi ta' appoġġ u finanzjament adatt għall-fażijiet ta' wara l-fażi inizjali inkluż dik tal-iskalar (scaling-up) biex tiġi żgurata s-sostenibbiltà. Għalhekk, l-appoġġ lill-intrapriża soċjali għandu jiġi żviluppat permezz ta' approċċ olistiku u wieħed imsejjes fuq iċ-ċiklu ta' ħajja;
· Wieħed mill-oqsma prinċipali li għandu jiġi indirizzat huwa t-tisħiħ tal-kapaċità għall-awtoritajiet pubbliċi, is-settur privat u l-intrapriżi soċjali f'oqsma bħar-rikonoxximent, il-kejl tal-impatt soċjali, ir-rieda għall-investiment, programmi għall-bidu ta' negozju u l-intraprenditorjat, eċċ.;
· Għandu jitpoġġa iżjed valur fuq l-impatt soċjali u r-riżultati u għandhom jiġi inklużi f'għadd ikbar ta' rapporti li jikkomplementaw ir-rapporti ekonomiċi. Madankollu, is-sensibilizzazzjoni u t-taħriġ dwar il-metodi attwali huma kruċjali;
· Għandu jiġi rikonoxxut ir-rwol tal-intrapriżi tal-ekonomija soċjali għall-ħolqien tal-impjiegi; għandu jsir skambju bejn l-Istati Membri tal-mudelli tad-djalogu soċjali, u għandhom jiġu żgurati kundizzjonijiet deċenti tax-xogħol
;
· Ma hemmx bżonn li jiġu armonizzati l-oqfsa legali; pjuttost, ir-riżultati tal-istudju ta' identifikazzjoni mwettaq mill-Kummissjoni għandhom jintużaw biex isir skambju tal-esperjenzi u jnebbħu esperjenzi ġodda;
· L-intrapriża soċjali u l-politiki dwar l-innovazzjoni soċjali għandhom jintrabtu flimkien b'mod iżjed effettiv. Dan jitlob deskrizzjoni iżjed ċara tal-intrapriżi soċjali bħala xpruni għall-innovazzjoni soċali.
B2) Lista sħiħa tar-rakkomandazzjonijiet ta' politika

	Azzjoni rakkomandata
	Responsabbiltà ewlenija


	Sjieda u politika

	· L-iżvilupp u t-tnedija tat-tieni fażi tal-SBI, abbażi ta' approċċ olistiku
	KUMM

	· L-Istati Membri jiġu ggwidati jiżviluppaw pjan koerenti billi jlaqqgħu flimkien strumenti eżistenti u ġodda (SBIs nazzjonali)
	KUMM

	· Il-monitoraġġ tal-implimentazzjoni ta' attivitajiet tal-SB1 1 fil-livell tal-SM u l-iskambju tar-riżultati biex inebbħu lill-oħrajn
	KUMM

	· It-tkomplija tal-Intergrupp tal-Ekonomija Soċjali
	PE

	· L-iżvilupp ta' indikaturi soċjali bil-għan li l-impatt soċjali u l-iżvilupp tal-intrapriża soċjali jiġu inklużi fir-reviżjoni ta' nofs it-term tal-Istrateġija Ewropa 2020 u r-rappurtar dwar il-PNR

	KUMM/SM

	· Il-prijoritizzazzjoni u l-appoġġ għall-iżvilupp ta' mudelli innovattivi għal sħubijiet transsettorjali (ħolqien konġunt u tfassil konġunt ta' politiki) fejn jista' jintwera biċ-ċar ir-rwol ta' dan it-tip ta' intrapriża
	KUMM/SM

	· Talba biex jitwettaq proġett pilota bil-għan speċifiku li joħloq sensibilizzazzjoni fil-livell tal-SM
	PE/KUMM

	L-ekonomija soċjali

	· L-għoti ta' gwida u taħriġ bħala appoġġ għall-implimentazzjoni mill-SM 
	KUMM

	· Il-ħolqien ta' pjan ta' azzjoni għall-iżvilupp tal-ekonomija soċjali fl-Ewropa
	KUMM

	· L-adozzjoni tal-Istatuti għall-Fondazzjonijiet, l-Assoċjazzjonijiet u l-Intrapriżi Mutwi Ewropej
	KUMM

	L-innovazzjoni soċjali
	

	· L-iżgurar li l-intraprenditorija soċjali u l-politiki dwar l-innovazzjoni soċjali jintrabtu flimkien
	KUMM/SM

	· It-tkomplija, it-tisħiħ u l-użu iżjed effettiv tal-Pjattaforma għall-Innovazzjoni Soċjali, billi tintrabat iżjed mill-qrib mal-iżvilupp ta' dan it-tip ta' intrapriża
	KUMM

	· It-tnedija ta' programmi għat-tisħiħ tal-kapaċità bil-għan li jappoġġjaw u jiffaċilitaw l-innovazzjoni soċjali
	KUMM/SM

	· It-tnedija ta' programm għall-ġbir ta' mudelli pilota għal sħubijiet tal-innovazzjoni u l-finanzjament immirati għall-użu tal-valur miżjud tal-partijiet interessati tal-ekonomija soċjali
	KUMM

	· L-iżvilupp ta' għodda ta' kejl u valutazzjoni mal-intrapriżi soċjali sabiex innovazzjonijiet soċjali li jirnexxu jiġu promossi u fl-aħħar mill-aħħar jiġu kkupjati f'livell transkonfinali
	KUMM

	Akkwist pubbliku

	· L-abbozzar ta' nota ta' gwida għall-Istati Membri dwar l-implimentazzjoni taregoli l-ġodda u tad-dispożizzjonijiet dwar l-akkwist 
	KUMM

	· Reviżjoni immedjata tal-gwida "Buying social"
	KUMM

	· Monitoraġġ, ipparagunar u rapportar tal-mudelli għal traspożizzjoni min-naħa tal-SM tad-direttiva l-ġdida dwar l-akkwist pubbliku li tkun "adatta għall-intrapriża soċjali"
	KUMM/SM

	· L-SM għandhom jirrappurtaw dwar kif id-dispożizzjonijiet fil-fondi strutturali qed jintużaw biex jappoġġjaw l-intrapriżi soċjali u l-ekonomija soċjali
	KUMM/SM

	· Monitoraġġ tal-prinċipju tas-sħubija fl-SM u l-iżgurar tat-tkomplija tiegħu
	KUMM

	Il-politika intraprenditorjali u l-mudelli

	· L-integrazzjoni tal-intraprenditorija soċjali u l-intraprizi tal-ekonomija soċjali fis-Small Business Act
	KUMM

	· Inventarju tal-iżjed ekosistema finanzjarja adatta għall-intrapriża soċjali, għal kull stadju taċ-ċiklu ta' ħajja, kif ukoll skambju tal-għodod eżistenti
	KUMM

	· L-iffaċilitar tal-iskambju ta' mudelli kummerċjali ta' intrapriża soċjali mingħajr skop ta' qligħ; il-loġika speċifika tagħhom għandha tkun marbuta ma' mudelli tradizzjonali tan-negozju bi skop ta' qligħ, abbażi tar-riżultati tal-istudju ta' identifikazzjoni
	KUMM

	· Il-ħolqien ta' "ċentru" għal aċċess faċli għall-appoġġ ipprovdut lin-negozji li jkunu għadhom kif bdew 
	KUMM/SM

	· L-iffaċilitar tal-iskambju tal-aħjar prattiki u mudelli għall-iżvilupp tan-negozju u l-programmi ta taħriġ
	KUMM

	· It-twaqqif ta' mekkaniżmu biex tiġi vvalutata l-fattibbiltà tal-kunċett tan-negozju (bħall-evalwazzjoni bejn il-pari, konsulenza onlajn (online mentoring), għodda ssemplifikata onlajn għall-evalwazzjoni inizjali)
	KUMM

	· Il-ġbir, l-istudju u l-iskambju ta' mudelli li jistgħu jiġu kkupjati għall-iskalar tal-intrapriżi soċjali
	KUMM

	· L-użu tal-istudju ta' identifikazzjoni għall-iskambju ta' esperjenzi u biex oħrajn jiġu ispirati jintroduċu oqfsa legali, programmi ta' appoġġ, eċċ.
	KUMM/SM

	· It-tnedija ta' studju dwar il-valur miżjud tal-intrapriżi tal-ekonomija soċjali meta mqabbel ma' mudelli oħrajn tan-negozju
	KUMM

	· It-tnedija ta' studju u seduta dwar ir-rwol ta' dan it-tip ta' intrapriża f'pajjiżi li jkunu għadhom kif ħarġu minn kriżi u dwar it-tip ta' appoġġ meħtieġ
	KUMM

	Mudelli ta' finanzjament

	· Il-ġbir u l-iskambju tal-iżjed soluzzjonijiet finanzjarji u ekosistema finanzjarja adatti għall-intrapriżi soċjali
	KUMM

	· It-twaqqif ta' fond speċjalizzat għall-intraprenditorija soċjali bil-għan li jappoġġja l-innovazzjoni soċjali 
	KUMM/SM

	· Il-ħolqien ta' pjattaforma għall-finanzjament kollettiv (crowdfunding platform) għall-intrapriżi soċjali
	KUMM/SM

	· Appoġġ għall-iżvilupp tal-għoti ta' mikrofinanzjament għall-intrapriżi soċjali
	KUMM/SM

	· Appoġġ għall-iżvilupp ta' fond soċjali ta' kapital ta' riskju fil-livell tal-UE
	KUMM

	Impjieg u djalogu soċjali


	· Rikonoxximent u appoġġ għar-rwol tal-intrapriżi tal-ekonomija soċjali fl-impjieg
	KUMM/PE/SM

	· Jiġu kkunsidrati l-karatteristiċi tal-intrapriżi tal-ekonomija soċjali bħala parti mid-djalogu soċjali u jitħeġġeġ l-iżvilupp tagħhom
	KUMM/SM

	Edukazzjoni u riċerka

	· Il-promozzjoni tal-intraprenditorija soċjali fl-edukazzjoni fil-livelli kollha billi tiġi integrata b'mod iżjed effettiv fil-politika tal-edukazzjoni (formali, informali, mhux formali)
	KUMM/PE/SM

	· Il-prijoritizzazzjoni ta' żieda fir-riċerka u l-inklużjoni tal-intrapriżi soċjali fil-ġbir tal-istatistika nazzjonali sabiex ikun hemm iżjed komprensjoni, rikonoxximent u viżibbiltà b'rabta ma' dan is-settur
	KUMM/SM


C) SUĠĠERIMENTI GĦALL-PASSI LI JMISS
Segwitu tar-rakkomandazzjonijiet 

Il-momentum miksub mill-KESE b'rabta mal-intrapriża soċjali issa għandu jikkonċentra biex isir iżjed suċċess, ħalli b'hekk ikompli jissodisfa l-istennijiet tas-soċjetà ċivili f'dan il-qasam. Huwa rakkomandat li jittieħdu dawn iż-żewġ passi fil-ġejjieni:

a) Segwitu dwar il-ħidma ta' politika fi ħdan il-KESE;
b) Komunikazzjoni dwar ir-riżultati tal-proġett.
a) ħidma ta' politika fi ħdan il-KESE
Il-proġett wassal għal għadd ta' riflessjonijiet u rakkomandazzjonijiet mis-soċjetà ċivili u s-sostenituri tal-intrapriża soċjali lill-istituzzjonijiet tal-UE. Dawn ir-rakkomandazzjonijiet se jinvolvu wkoll lill-KESE, b'xi mod jew ieħor. 

Diġà ntwera b'mod ċar li l-proġett issodisfa l-istennijiet u laħaq l-għanijiet inizjali:
· Il-viżibbiltà tas-settur u l-għarfien dwaru żdiedu; barra minn hekk, il-KESE issa huwa meqjus bħala li għandu pożizzjoni mexxejja f'dan il-proċess;

· Sar skambju tal-aħjar prattiki ma' u bejn il-partijiet interessati u l-amministrazzjonijiet nazzjonali, reġjonali u lokali;

· Inġabret l-evidenza, li pprovdiet lill-grupp tal-proġett b'materjal biżżejjed biex ifassal u jiġġustifika r-rakkomandazzjonijiet tiegħu;

Fis-sitwazzjoni istuzzjonali u politika attwali (il-Parlament u l-Kummissjoni ġodda), hemm tħassib ġenerali dwar kif l-aġenda tal-intrapriża soċjali ser titkompla u tittieħed azzjoni dwarha. F'laqgħa ta' dan l-aħħar bejn il-Kummissarju Barnier u l-President Malosse, is-Sur Barnier enfasizza li l-KESE attwalment kien l-unika istituzzjoni li kienet qed tippromovi l-idea ta' intrapriża soċjali. Huwa talab ukoll lill-KESE jieħu r-riedni f'idejh u jressaq ir-rakkomandazzjonijiet tiegħu quddiem il-Kummissjoni l-ġdida filwaqt li jkompli jippromovi dan it-tip ta' intrapriża billi jissensibilizza l-pubbliku dwarha u jiffaċilita l-iskambju tal-esperjenza. 

F'dan il-kuntest, u anke fid-dawl tal-isforz (l-iżjed mil-lat ta' riżorsi umani iżda wkoll dawk finanzjarji) li għamel il-KESE, tidher iġġustifkata t-tnedija tat-tieni fażi ta' dan il-proġett bil-għan li:

· ikun hemm segwitu tal-ħidma li saret f'dawn l-aħħar xhur; 

· ikompli jiġi ffaċilitat l-iskambju tal-esperjenzi u l-kooperazzjoni;

· jaqdi r-rwol tiegħu bħala l-pont bejn il-partijiet interessati fis-settur tal-ekonomija soċjali u l-istituzzjonijiet tal-UE;

· ikun hemm segwitu tal-ħidma li se ssir fil-livell tal-UE f'dan is-settur;

· ixerred ir-riżultati u jissokta bil-komunikazzjoni (ara hawn taħt).

Abbażi tal-esperjenza miksuba, jista' jitwaqqaf grupp iżgħar tal-proġett biex jindirizza għadd limitata ta' suġġetti li jolqtu lill-istituzzjonijiet tal-UE u jissokta b'dan fi ħdan il-KESE u mbagħad mal-istituzzjonijiet l-oħra. Il-grupp il-ġdid tal-proġett jista' jitnaqqas għal 6 membri mill-ewwel grupp tal-proġett – tnejn minn kull grupp – u jista' jkopri l-attivitajiet li ġejjin:

· Għadd limitat ta' missjonijiet marbutin mal-kunċett "going local" (bejn wieħed u ieħor 6 sa 8) fl-Istati Membri li jiġu identifikati bħala li jeħtieġu appoġġ speċifiku; jiltaqa' mas-settur fil-livell nazzjonali, reġjonali u lokali u jtemm l-attivitajiet tiegħu b'avveniment tal-għeluq imsejjaħ "Strasburgu – sena wara";
· Monitoraġġ u segwitu tal-azzjoni li ħadu l-istituzzjonijiet tal-UE dwar ir-rakkomandazzjonijiet tal-KESE, pereżempju t-tnedija tat-tieni fażi tal-SBI.
Tajjeb nenfasizzaw li: 

· il-Presidenza Taljana attwali ffukat l-attenzjoni tagħha fuq l-intrapriżi soċjali, u ser torganizza konferenza li ser issir Ruma f'Novembru 2014, li l-KESE huwa involut fiha;
· bħalissa għaddejja diskussjoni dwar firxa wiesgħa ta' suġġetti fil-Latvja, u dan is-suġġett ser jingħata prominenza fl-aġenda matul il-Presidenza Latvjana fl-ewwel sitt xhur tal-2015;
· f'diskors reċenti f'Pariġi, is-Sur Nicolas Schmit, Ministru tal-Lussemburgu għall-Ekonomija Soċjali, ħabbar li kien beħsiebu jipprijoritizza dan is-suġett matul il-Presidenza Lussemburgiża fit-tieni nofs tal-2015.
b) Ħidma fil-qasam tal-komunikazzjoni
Il-komunikazzjoni dwar il-proġett innifsu taqdi rwol doppju:

· Komunikazzjoni tar-riżultati mal-istituzzjonijiet l-oħrajn;
· L-għodod tal-komunikazzjoni użati biex ikun hemm interazzjoni mal-partijiet interessati u s-soċjetà ċivili fil-qasam tan-negozju soċjali.
Issa li implimenta dan il-proġett, il-KESE kiseb riżultati interessanti ħafna, jiġifieri dwar il-livell ta' fiduċja tas-soċjetà ċivili fil-livell tal-UE, iżda wkoll fil-livell tal-Istati Membri.  Huwa l-obbligu tal-KESE, bħala rappreżentant tas-soċjetà ċivili, li jwassal dawn il-messaġġi lill-istituzzjonijiet l-oħra tal-UE. Huwa rakkomandat li l-grupp iżgħar tal-proġett imsemmi hawn fuq iwettaq ukoll ħidma fil-qasam tal-komunikazzjoni bl-appoġġ tas-segretarjat tas-Sezzjoni INT, fl-oqsma li ġejjin:
· It-tixrid tar-riżultati tal-proġett fost l-istituzzjonijiet li ġejjin:
il-Parlament Ewropew; 
il-Kummissjoni l-ġdida, u speċifikament id-DĠ għas-Suq Intern, l-Industrija, l-Intraprenditorija u l-SMEs; id-DĠ għall-Impjiegi, it-Tkabbir, l-Investiment u l-Kompetittivita, id-DĠ għall-Edukazzjoni, il-Kultura, iż-Żgħażagħ u ċ-Ċittadinanza; u d-DĠ għax-Xogħol, l-Affarijiet Soċjali, il-Ħiliet u l-Mobilità tal-Ħaddiema; 
il-Kunsill, u speċifikament il-Presidenza Taljana u l-Presidenzi li jmiss tal-Latvja u l-Lussemburgu.
· Il-KESE żviluppa wkoll mezzi sodi ta' komunikazzjoni mas-soċjetà ċivili.  L-isforsi f'dan il-qasam għandhom jissoktaw u l-komunità onlajn li nbniet ma għandhiex tintilef. Għalhekk, huwa rakkomandat li l-kont onlajn Twitter u s-sit elettroniku jibqgħu jintużaw – kemm għat-tixrid tal-ħidma sussegwenti tal-KESE, kif ukoll biex jissoktaw ir-relazzjonijiet mill-qrib mas-soċjetà ċivili f'dan il-qasam.
_____________

